
 

 

 

ᑐᓴᕋᑦᓭᑦ 

ᑕᑯᔭᑦᓴᖑᕐᑎᑕᐅᑲᐱᒋᐊᓖᑦ 

 

ᐳᓖᓰᑦ ᐱᓂᕐᓗᓯᒪᔪᕐᓂᐊᓱᑎᒃ ᑎᒍᓯᓚᕿᔪᑦ ᐸᓯᔭᐅᔪᒥᒃ ᖃᓄᐃᓕᖕᖓᑐᖃᕐᑎᓇᒍ 

ᑰᑦᔪᐊᖅ, ᔪᓓ 14, 2020 — ᐃᑉᐸᓴᖅ, ᐳᓖᓰᑦ ᕿᓂᓚᐅᕐᑐᑦ 28-ᓂᒃ ᐅᑭᐅᓕᒻᒥᒃ ᐊᖑᑎᒥᒃ ᐸᓯᔭᐅᔪᒥᒃ 

ᐱᒋᐊᕐᓂᔪᕕᓂᕐᒥᒃ ᐊᓪᓕᖏᓱᖓᕐᑐᓂ. ᐳᓖᓰᑦ ᐸᓯᔭᐅᑉ ᐊᓂᕐᕋᖓᓅᕐᓱᑎᒃ ᑎᒍᓯᒋᐊᕐᑐᓱᑎᒃ, ᑐᓴᕐᑎᑕᐅᓚᐅᕐᑐᑦ 

ᐊᖑᑎᒃ ᐃᓪᓘᑉ ᐃᓗᐊᓂ ᐸᓓᕐᓯᒪᒋᐊᖓᓂᒃ ᓴᕕᒃᑲᓱᓂ, ᖃᐅᔨᒪᓕᕋᒥ ᐳᓖᓯᓄᑦ ᕿᓂᕐᑕᐅᒋᐊᒥᒃ 

ᐃᑎᕐᑎᓯᑦᑌᓕᓯᔪᕕᓂᖅ. 

ᐳᓖᓰᑦ ᐃᓕᔨᑦᓴᐅᑎᒋᓚᐅᕐᑐᑦ ᐃᓪᓘᑉ ᓯᓚᑎᖓᓂ ᖃᓂᓪᓕᑎᑦᓯᑌᓕᒍᑎᒥᒃ ᐊᑦᑕᓈᕿᑎᑦᓯᑌᓕᒍᑎᒥᒃ. ᐸᓯᔭᒥᒃ 

ᐅᖄᖃᑎᖃᕋᓱᐊᓯᓚᐅᕐᑐᑦ ᐊᓂᖁᑦᓱᒍ ᐊᒻᒪᓗ ᓴᐱᕐᕆᐊᖁᑦᓱᒍ. ᐸᓯᔭᖅ ᐊᖏᓚᐅᖕᖏᑐᖅ, ᐃᒻᒥᓂᒃ ᑐᖁᓚᖓᓂᕋᕐᓱᓂ 

ᐳᓖᓰᑦ ᐃᓪᓗᒧᑦ ᐃᑎᕐᐸᑕ. 

22 ᐃᑲᐅᕐᓃᑦ ᓈᑎᓪᓗᒋᑦ, ᐳᓖᓰᑦ ᐊᖑᑎᒥᒃ ᑎᒍᓯᓚᐅᕐᑐᑦ ᖃᓄᐃᓕᖕᖓᑐᖃᕐᑎᓇᒍ ᐊᒻᒪᓗ ᐋᓐᓂᑐᖃᕋᓂ. ᑰᑦᔪᐊᒥ 

ᑎᒍᔭᐅᒪᕕᒻᒨᓚᐅᕐᑕᖓ, ᐅᓪᓗᒥ ᓱᓕ ᑌᑲᓃᑦᓱᓂ. ᐃᕐᖃᑐᕐᑕᐅᓛᕐᑐᖅ ᖃᐅᑉᐸ ᐅᓪᓛᑯᑦ ᐅᖄᒍᑎᒃᑯᑦ. 

“ᐳᓖᓰᑦ ᖃᓂᓪᓕᑎᑦᓯᑌᓕᕕᒻᒦᑎᓗᒋᑦ ᐊᑦᑕᓈᕿᑎᑦᓯᑌᓕᕕᒻᒥ, ᐊᐱᕐᓱᑕᐅᓚᐅᕐᑐᖓ ᓱᒧᑦ ᐳᓖᓰᑦ ᐃᓪᓘᑉ 

ᓯᓚᑖᓃᑐᐃᓐᓇᒪᖔᑕ. ᑌᒣᑦᑐᖃᓕᕐᒪᑦ, ᐱᑦᓯᐊᓚᕿᑎᑦᓯᒍᓐᓇᕕᓕᒃ ᐅᕈᓗᑦᑌᓕᓂᖅ” ᓚᓚᐅᕐᑐᖅ ᐳᓖᓰᑦ ᓯᕗᓕᕐᑎᖓ 

ᒫᒃᓰᒻ ᒥᐊᕐᓭ. “ᐊᖑᑎᒃ ᐃᓄᑑᓚᐅᕐᑐᖅ, ᐊᒻᒪᓗ ᐊᓯᒥᓂᒃ ᐊᑦᑕᓇᕐᑐᒦᒃᑫᒐᓂ ᐃᒻᒥᓂᒃ ᑭᓯᐊᓂ ᐊᑦᑕᓇᕐᑐᒦᑦᑎᓱᓂ. 

ᐃᑎᕐᕋᑕᕋᓱᐊᓚᐅᕈᑦᑕ ᐱᒐᓱᐊᒻᒪᕆᕝᕕᒋᓗᒍ ᐃᓄᒻᒥᒃ ᐊᕐᓱᕈᓐᓂᒦᑦᑐᒥᒃ ᖃᓄᐃᓕᖕᖓᓚᖀᑐᐃᓐᓇᕆᐊᖃᓚᐅᕋᑦᑕ. 

ᒍᓐᓇᕕᓕᒫᑎᒍᑦ, ᐊᑐᖔᕋᓱᐊᓲᒍᔪᒍᑦ ᐅᖄᖃᑎᖃᕐᓂᖔᒥᒃ. ᑌᑦᓱᒥᖓ ᑲᒪᑦᓱᑕ, ᐊᓕᐊᑉᐳᖓ ᓈᒻᒪᓈᕐᕕᒋᓚᐅᕋᑦᑎᒍ." 

ᑲᑎᕕᐅᑉ ᐳᓖᓯᖏᑦ ᓇᑯᕐᒦᒍᒪᕗᑦ ᓄᓇᓕᒥᐅᓂᒃ ᐊᒻᒪᓗ ᐱᓇᓱᐊᖃᑎᒋᓚᐅᕐᑕᒥᓂᒃ ᐃᑲᔪᓚᐅᕐᒪᑕ ᐳᓖᓰᓂᒃ 

ᑲᒪᒋᔭᖃᕐᑎᓗᒋᑦ. 

ᐅᖄᕕᑦᓴᖅ: 

Jean Barcelo 

ᑲᒪᔨᒻᒪᕆ, ᑐᓴᐅᒪᐅᑎᓕᕆᓂᕐᓄᑦ ᐱᓇᓱᕝᕕᒃ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ 

819-964-2961 ext. 2400 

media@krg.ca 

ᑲᑎᕕᐅᑉ ᐳᓖᓯᖏᑦ ᐳᓖᓯᖃᕐᑎᓯᓂᕐᓂᒃ ᑭᒡᒐᑐᕈᑎᖃᓲᑦ 14-ᓂ ᑕᕐᕋᒥ ᓄᓇᓕᓐᓂ ᓄᓇᕕᒻᒥ. ᐊᓪᓚᕕᒻᒪᕆᖓ 

ᑲᑎᕕᐅᑉ ᐳᓖᓯᖏᑦᑕ ᑰᑦᔪᐊᒦᑦᑐᖅ, ᐊᒻᒪᓗ ᐃᓘᓐᓀᓂ ᓄᓇᓕᓐᓂ ᐳᓖᓯᓐᓂᐊᕕᖃᕐᓱᓂ. ᑲᑎᕕᐅᑉ ᐳᓖᓯᖏᑦ 

ᓄᐃᑕᐅᓯᒪᔪᑦ 1996-ᒥ, ᐃᓚᐅᑎᓪᓗᒍ ᑳᓇᑕᐅᑉ ᐃᕐᖃᑐᐃᕕᕐᔪᐊᒦᑦᑎᖓ ᐊᒻᒪᓗ ministère de la Sécurité 

publique ᒪᓕᑦᓱᒍ ᔦᒥᔅ ᐯ ᐊᒻᒪᓗ ᑯᐯᒃ ᑕᕐᕋᖓᓄᑦ ᐊᖏᖃᑎᒌᒍᑎᒃ. 

